
        
            
                
            
        

    
	ТҮШМЭЛ ЖАМБААГИЙН ХӨГТЭЙ ЯВДАЛ

	 

	“Хүүхдийн төв номын сан” Улаанбаатар хотноо 2012 онд эрхлэн хэвлүүлсэн "Монгол ардын аман зохиолын дээж - Үлгэр" компакт дискээс

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АЯН ЗАМД ГАРСАН НЬ

	Хошуу ноёны хүү, ирээдүйд ноёны ширээ залгах Жамбаа гэгч нэг хүн байжээ. Тэр бээр багадаа дэндүү эрх танхи өссөн болохоор эцэг ноёнтон нь хүүгээ хашир сууж томоожиг гэж «Хошууны сул түшмэл» болгосон нь талаар хэрэг биш юм. Эцэг нь түүнд «Алдар нэрийн төлөө алт ч битгий хайрла» гэж олон дахин сургасан юм санжээ. Түүнээс хойш түшмэл Жамбаа ямагт л «Алдар нэр», «Алдар нэр» гэж уншсаар яваад бүр сүүлдээ уулгамч зан сурч, морь бусгах, нохой давхих, хазгай гишгэх зэрэгтээ үргэлж “Алдар минь! Алдар минь!” гэж уулга алддаг болсноос «Алдар Жамбаа» нэр авчээ. 

	Гэхдээ Жамбаа бичиг мэддэг бас үлгэр ярьж мэддэг болохоор ч тэр юм уу дөнгөс л хийвэл «Тийм учиртай» гэх буюу «тийм ийм жамтай байдаг» гэж сургах дуртай боловч, хар бор ажил хийж үзээгүй, тэр ч байтугай хоол яаж хийдэг, хувцсыг хэн яаж хийдгийг ч мэдэхгүйн дээр ер нь будаа тариаг яаж тарьж ургуулдгийг нүдээрээ үзээгүй хүн гэдгийг бүх хүмүүс мэддэг ажээ. 

	Тэгээд энэ эрхэм хүн маань нэг өдөр «Да Хүрээ орж Богдод мөргөөд, учраа айлтган зэрэг хэргэм олж авдаг хэрэг ээ» хэмээн амьдралаа ухаалгаар шийдсэнд нь нэг ч хүн татгалзсангүй. Эцэг ноёнтон нь ч гэсэн хүүгээ, газар үзэж, хүн таньдаг болог гэж бодоод явахыг нь зөвшөөрч дээ.

	Ингээд түшмэл Жамбаа Да Хүрээ орох алсын аянд бэлтгээд, намрын нэг сайхан өдөр ариг сариг хоёр тэмээгээ ачлага болгоод, аазгай баазгай хоёр морио уналга болгоод, аграй жогрой хоёр илжгээ аваад, асар басар хоёр нохойгоо дагуулаад Альбидай Салбадай хоёр зарцтайгаа алсын замд гарч өгчээ.

	 


НАР САРНЫ ТУХАЙ СЭТГЭСЭН НЬ

	— Эрхэм эзэнтэн болгоож хайрлана уу? Бидний явж байгаа энэ газар хавтгай байдаг. Гэтэл дээгүүр нь тэнгэр бүрхсэн байдаг. Тэгтэл бас сар нар мандаад бас шингэдэг, өдөр шөнө ээлжилдэг энэ бүхэн ямар учир утгатай байдгийг та тайлж өгөөч гэж Альбидай зарц нь эзнээсээ сүсэглэн асуусанд түшмэл Жамбаа ийн хариулав.

	— Энэ бол номын гүн ухаан учир та хоёрт ер хэрэг байхгүй. Харин би үүний чинь тухай Богд ламд айлтгаж газар дэлхийг өөрчлүүлнэ гэж бодож байгаа юм. Эрт урьд цагт энэ газар дэлхийг Сортогтой гэдэг нэг тэнэг өвгөн модоор сийлж хийсэн гэж би үлгэрээс олж мэдсэн юм. Тэр яг үнэн гэдгийг ч би нотолсон. Яагаад гэвэл тарвага нүхээ ухсаныг нь үзвэл дотроос нь модны өөдөс гарсан байна билээ. Миний бодлоор бол ингэж толгой дээрээс нар халаахгүй бас бороо орохгүй, шуурга шуурахгүй аятайхан байх юм гэдэг нь үнэн байгаа биз дээ гэсэнд Салбадай нь: 

	— Хэлээд яах вэ, эзэнтэн минь! гэхэд Жамбаа: 

	— Ийм болохоор би Богд эзэнд айлтгаж дэлхий ертөнцийг өөрчлүүлэх тухай номын шинэ ухаан нээх гэж байгаа юм мэдэв үү! гэсэнд Альбидай зарц нь:

	— Ээ бурхан минь өршөөж үзээрэй, эзэнтэн минь! Та чинь газар тэнгэрийг хөрвүүлж галав юүлүүлчих юм биш байгаа даа. Хоёр муу зарц чинь амьд явахыг л хүсдэг юм шүү дээ гэсэнд:

	— Хэрэв энэ бүтвэл номын гүн ухаанаар биелэх учиртай гэж хэлээд гараа өргөн наманчилсанд Салбадай нь:

	— Энэ гайхамшигт гүн ухаан таны хаанаас чинь ундраад байна аа? гэж асуусанд:

	— Энэ бол миний ходоодны мухраас ундардаг юм хэмээн хэлээд Жамбаа цүдгэр том гэдсээ паг паг цохив гэнэ ээ.

	— Тэгж таарна аа, энэ лав оюун тархинаас биш, харин гэдэсний мухраас гарсан ухаан байх нь байна шүү! гэж хэлээд Альбидай, Салбадай хоёр нь илжигнийхээ нуруун дээр тогтож ядан инээлдэв гэнэ ээ.

	 

	 


ЗАРЛИГГҮЙ ХЭРГЭМ

	Жамбаагийн хөгжөөнт аян цааш үргэлжилсээр, ар талд нь аяны хонх жингэнэн, баазгай саарал морин дээрээ нарны хаалт савсуулан магнаг торгон дээл алаглууланхан Жамбаа заларч явна. Хажуугаар нь Альбидай, Салбадай хоёр зарц нь аграй жогрой хоёр илжигтэйгээ жийгүүлэнхэн явна.

	— Хөөе түшмэл тамхи асаа! гэж Жамбаа захиран хэлсэнд:

	— Эзэнтэн минь өршөө энд танаас өөр түшмэл хүн алга аа! гэж өчсөнд:

	— Тийм биш ээ, энэ бол миний зарлиг, та хоёр «Жа» гэж сонсох учиртай. Би нэг мэргэн ухаан бодож олсон гэж түшмэл Жамбаа хэлэв.

	— Эзэнтэн минь өршөөж тэр мэргэн ухаанаа айлдаж хайрла! хэмээн хоёр зарц нь нахилзан мөргөж гуйсанд Жамбаа ийн хэлэв.

	— Бидний аян хийморьлог болоод сүр хүчинтэй нь гайхалтай байна. Ийм болохоор биднийг зам зуурын хүмүүс ерийн нэг түшмэл гэж үзэхгүй ямар нэгэн ноёнтон морилж явна гэж харах нь дамжиггүй. Ингэхлээр та хоёр намайг «ноёнтоон!» гэж дуудаж бай! Би та хоёрын нэгийг цэцэн түшмэлээр томилно. Нэгийг нь мэргэн хиа болгоно. Энэ бол талаар хоосон зүйл биш, удахгүй Богд эзэнд мөргөөд гүн цол хүртэх гэж байгаа надад сургууль болж, нөгөө талаар харь хошуунд нэр төрийг бадруулах эрхэм чухал үйл хэрэг гэдгийг та хоёр бодож тунгаах хэрэгтэй гэж Жамбаа айлдсанд хоёр зарц нь «энэ үнэхээр мэргэн ухаан» гэж магтаад «Жа» хэмээн зэрэг нахилзан ёсорхов. Ийнхүү дээдсийн зарлиггүй гэв гэнэтхэн зэрэг нэмсэнд аль аль нь баярлан, чухам хэн нь цэцэн түшмэл болдог бол гэж бодоод хоёр зарц нь:

	— Бид хоёрын хэн нь цэцэн түшмэл болохыг та шүүж олбол сайн сан гэж хоёр зарц нь зэрэг зэрэг гуйсанд Жамбаа:

	— Ямар ч хүн хариулж чадахгүй тийм ухаалаг асуулт гаргаж асуусан нь цэцэнд тооцогдож цэцэн түшмэл болно гэж Жамбаа хэлэв:

	— За тэгвэл би эхлээд асууя гэсэнд Альбидай нь: — Ижил хоёр могойн эр охиныг яаж ялгах вэ, эзэнтээн? гэсэнд Жамбаа: 

	— Энэ бол могой биш гүрвэл ээ гэж хариулав.

	— За тэгвэл өөгүй зассан модны үзүүр ёзоорыг яаж таних вэ? гэж Салбадай нь зэрэгцэн асуусанд Жамбаа:

	— Энэ бол мод биш банз байжээ гэж хариулсанд Альбидай нь:

	— Хоёр хөлтэй бүгдийг тоолбол хүн олон уу, шувуу олон уу? гэсэнд Жамбаа:

	— Хүн ч төрнө, шувуу ч төрнө ийм болохоор тоолох аргагүй гэж.

	— За тэгвэл тэнгэрийн од олон уу, ой мод олон уу? гэж Салбадай нь асуув.

	— Олон цөөнийг тоолох гэдэг цэцэн ухаан биш ээ гэж Жамбааг хэлэхэд, Альбидай зарц нь нэг ухаан олсон бололтой нөгөөхөөсөө уралдан:

	— За, үгүй гэдэг хоёр үгний аль нь танд тааламжтай вэ? гэж асуувал Жамбаа толгой дохин сайшааж:

	— Энэ бол ёстой цэцэн асуулт, яагаад гэвэл би та хоёрыг захирна, тэгэхлээр та хоёр нэг бол «За», нэг бол «Үгүй» гэж хэлэх болно. Ингэхлээр хэн ч үүнийг хариулах аргагүй, иймээс Альбидай чи цэцэн түшмэл болог гэж түшмэл Жамбаа зарлиг буулгав. Салбадай нь мэргэн хиа болов. 

	Тэгтэл хэргэм зэрэг нэмсэн хойно хэрэг хаанаас мундах вэ? Аяндаа доороосоо гараад ирлээ. Альбидай түшмэл нь эзнийхээ өмнө сөхрөн мөргөөд мэдүүлэх нь:

	— Эрхэм ноёнтоон! болгоож хайрлана уу? Таны таалалд нийлэн томилогдсон цэцэн түшмэл миний бие уг албандаа зүтгэх гэтэл нэгд: хэргэм ямбаны хувцас байхгүй, хоёрт илжиг унаж яваа маань ноёнтон таны ариун алдар, нутаг хошууны чинь нэр төрд харшлах учир надад хэргэм ямбаны хувцас, уналга морь тэргүүтнийг хайрлах болов уу? хэмээн түшмэл чинь мэдүүлж байна гэжээ.

	— Түшмэл Жамбаа арга буюу түүнд аазгай саарал морио өгч, өөрийнхөө өмсөж явсан магнаг торгон дээлээ, маахай гутал, залаат малгайгаа хүртэл тайлан өгч, өөрөө гүнгийн зэрэг хэргэм шагнуулахдаа өмсөхөөр хадгалж байсан үнэт хувцас, хүрэн жинст ноён хэргэмийн малгай юугаа гарган өмсжээ. Эцэг ноёнтон нь түүнд: За хүү минь Богд эзэн хэргэм ямба хайрлахаас нааш энэ хувцас, отго жинсийг хэнд ч үзүүлж болохгүй шүү гэж захисныг өөрөө өөртөө зэрэг нэмсэн нь таалалтай санагдсан учраас огоорчээ. 

	Тэгтэл бас мэргэн хиа Салбадай нь гомдол мэдүүлэн: “Бүрэн эрхт хиа ямар байдаг бол түүний минь эдлүүлж хайрла” гэж гуйсанд Жамбаа түүнд ариг сариг хоёр тэмээнийхээ нэгийг уналга болгон өгч гунан улаан буугаа үүрүүлж, оноот хүрэм, гурван сарьст гутлаа хүртэл богцноосоо гарган өмсгөж гэнэ. Тэгээд гурвуул бие биеэ харвал сүртэй болоод сайхан, хүндтэй болоод дэгжин байсан нь үнэхээр ихэс дээдсээс ялгарах аргагүй байсанд улам хөгжилдөн Ха ха! ха!.., хи... хи... хи инээлдэв. Ийнхүү зэрэг нэмсний ачаар аграй, жогрой хоёр илжиг нь уналгаас чөлөөлөгдөн аяны замаар жирийлгэж Альбидай Салбадай хоёр зарц нь баярлахдаа:

	 

	Цүдэн цүдэн цүлхээндий

	Сэвсээр будсан елхээндий

	Падан падан алхаандий

	Бархирч ханадаггүй елхээндий

	Тоодон тоодон моринхой

	Тоосоо гүйцдэггүй хашинхай

	Дэлдэг дэлдэг илжгэнхэй

	Дээсэн ногттой ишгэнхэй

	Эзэн эзэн ноёнхой

	Эхээс төрсөн амьтанхай

	Эвий эвий Шувуухай

	Эзэн нь ноён Жамбаахай...

	 

	хэмээн хоолой нийлэн дуулсанд Жамбаа эрхий хуруугаа гозойлгон «Оо сайн байна, эзэндээ үнэнчээр ингэж магтан алдаршуулах ёстой» хэмээн улам хөгжилдөн цааш явжээ.

	 

	 


ЕРТӨНЦИЙН ЖАМ

	Мань гурвын аян цааш үргэлжлэх бүр улам хөгжилтэй болж, түшмэл хиа нар бие биеийгээ эрхэмсгээр хүндлэн алхам бүхэнд шинэ явдал өрнөн гарч байлаа. Түшмэл Жамбаа, Альбидай Салбадай хоёртоо хандан ноён хүнтэй яаж харьцахыг сануулаад:

	— Ноён хүн ямар нэгэн асуултад гагцхан үгээр хариу өгдөг ёстой! Харин та хоёр түүний утга санааг өөрсдөө ухаж ойлгодог байх хэрэгтэй гэж хэлээд:

	— Тамхи асаа! гэж зарлиг буулгасанд Альбидай түшмэл нь хэтээ гарган хавирч тамхийг нь асаагаад ноёнтноо туршиж үзэх бодлоор

	— Цахиур, ган төмөр хоёрыг хавирахад дундаас нь гал гардгийн учир юу вэ, ноёнтон минь? Айлдаж болох сон болов уу? гэсэнд Жамбаа:

	— Энэ бол ертөнцийн жам! гэж хариулав. 

	Тэгэхлээр нь Салбадай: 

	— Гал ус хоёрын аль нь хүчтэй вэ? гэсэнд Жамбаа:

	— Энэ бол ертөнцийн жам аа! гэсэнд Альбидай нь:

	— Зарааны арьсыг үсэнд тооцох уу, эвсэл ясанд тооцох уу, ноёнтоон?! гэсэнд Жамбаа: 

	— «Энэ бол ертөнцийн жам аа» хэмээн хэнэггүй хариулав.

	— Эзэн ноёнтон минь, манай хоёр илжиг нэгэнт уналгаас хасагдсан болохоор нэгийг нь ч бол наймаална байгаа! гэж Салбадай нь санал болгосонд Жамбаа мөн л «ертөнцийн жам аа!» гэж хариулав. 

	— Ноёнтоон! Та зам зуур хоол хүнсээ дуусчихвал яаж залгуулна гэж бодож байна? хэмээн Альбидай түшмэл нь асуусанд мань Жамбаа мөн л «Ертөнцийн жам аа!» гэж хариулж гэнэ. Ингээд хоёр зарц нь цөхрөнгөө бараад:

	— За өчүүхэн бид мэт нь эрхэм ноёнтныг гэнэдүүлж яасан ч чадахгүй юм байна. Зөвхөн бид хоёрыг «Ноёнтоон» гэж хэлэхийн хамт л юм бүхнийг ганцхан талаас нь бодоод ийм буурьтай хариулж байгаа юм чинь, хэрэв гүн юм уу, түшээ гүн цол хүртвэл манай ноён хэнд ч дийлэгдэхгүй гайхамшигт ухаантанд тооцогдох байх шүү! гэж Альбидай Салбадай хоёр нь магтан ярьсанд мань Жамбаа сая ам нээж: 

	— За мэдэв үү? Ямар нэгэн хэргэмтэн хүн ийм байх ёстой. Та хоёр сурч ав! гэж Жамбааг хэлмэгц хоёр зарц нь одоо бид хоёрын ээлж боллоо гэж бодоод «Жа мэдлээ» хэмээн хичээнгүйлэн өчсөнд Жамбаа: 

	— Яг над шиг тэвчээртэй сур! гэж захиад цааш хэсэг явснаа: — Хөөе! Зогсоорой! би бууж бие засна! гэсэнд нөгөө хоёр нь:

	— Энэ бол ертөнцийн жам аа! гэж хэлээд цааш алхуулж гарчээ. 

	Жамбаа арга буюу хэсэг зуур дуугайнхан явснаа:

	— Эрхэм түшмэл хиа нар сонс! Ам цангаад байна, одоо бууж цайгаа ууцгаая! гэвэл Альбидай Салбадай хоёр нь мөн л «энэ бол ертөнцийн жам аа!» гэж хэлээд цааш шогшуулж гэнэ. 

	Гэтэл Жамбаагийн уур нь хүрч:

	— Зогс! гэж зандарсанд өнөө хоёр нь бас л «ертөнцийн жам аа» гэж хэлээд эргэж ч харсангүй гэнэ. Тэгтэл Жамбаагийн өлсөх, ам цангах, шээс хүрэх зэрэгцэн тэсэхүйеэ бэрх болсонд:

	— Цай! цай! надад цай өг! гэж хашхиран тушаасанд нөгөө хоёр нь мөн л «ертөнцийн жам аа» гэж хэлж гэнэ. Тэгтэл замын гудас нэг худаг тааралдсанд мань Жамбаа мориноосоо үсрэн буугаад худаг руу өнгийн харвал тунгалаг ус мэлтэлзэж байсанд «Ус! ус! над ус!» гэж ам руугаа заасанд Альбидай Салбадай хоёр нь «Энэ бол ертөнцийн жам аа» гэж хэлээд цаашаа явах гэтэл Жамбаа худаг руу толгойгоо шургуулан орж эхэлсэнд хоёр зарц нь гутлаас нь чангаан гаргахыг завдтал гутал нь сугараад Жамбаа түшмэлийг худаг руу алдчихжээ. Гэтэл аз болоход худгийн ус гүехэн байсанд мань Жамбаа завшааныг ашиглан ханатлаа ус уугаад буцаж гарах гэтэл нааш ч үгүй цааш ч үгүй болж гацаж:

	— Би үхлээ! Та хоёр намайг гаргаж авах уу, үгүй юу? гэж бархирсанд Альбидай Салбадай хоёр нь хэнэг ч үгүй «Энэ бол ертөнцийн жам аа» гэж хэлээд амран сууж байсанд Жамбаа арга нь барагдахдаа:

	— Ухаантнууд минь өршөө! Энэ миний буруу болог! гэж гуйсанд нөгөө хоёр нь эзнийгээ худгаас гарган авч гэнэ.

	
ЕРТӨНЦИЙН ТУХАЙ БОДСОН НЬ

	Түшмэл Жамбаа алсыг зорин их замд гарч явах зуураа «Ертөнц өө гэдэг бас хачин юм даа» гэж бодов. Уулын цаана уул, усны цаана бас ус гээд л барагдана гэж байдаггүй хачин юм даа?... Энэ газар нутгийг сийлж урласан хүн ер нь их тэнэг хүн байж шүү! Очиж очиж Богдын хүрээг (Да хүрээ) тийм хол хийх гэж байх уу? Энэ уулын цаана л байсан бол болох байж дээ!.. Үгүй тэгээд усыг газар доороос гардгаар хийснийг нь яана аа. Миний бодлоор бол “Ус!” гээд л домбоо тосохын хамт л тэнгэрээс годхийж байх ёстой шүү дээ!.. Ээ тэнэг гэж. За одоо яая гэх вэ? Богдын хүрээ ойрхон байсан сан бол би аль хэдийн гүн юм уу, түшээ гүн болж амжсан байх шүү дээ. Гэхдээ энэ надад муу болохгүй ээ. Яагаад гэвэл ийм хол газар яаж, энэ олон уул усыг туулж, Да хүрээ орсон хүн надаас өөр байхгүй болохоор Богд эзэн соёрхож хамгийн өндөр цол хэргэмийг надад хайрлах нь дамжиггүй ээ... Ертөнцөд би юуны ачаар хошуу ноёны агь болж төрөв өө. Тэгээгүй сэн бол энэ Альбидай, Салбадай хоёр шиг тэнэг амьтад болох байсан байх шүү! Би одоо Богдод бараалхаад Гүн ноёнтон болохын хамт л бүх хошуу отог миний өмнө нахилзах болно. Тэгэхэд намайг энэ дэлхий даах болов уу? Тэр үед энэ муу Альбидай, Салбадай хоёроор юу хийх вэ, оронд нь ухаантай түшмэлээр дархан хиагаа хийнэ гэх зэргээр бодоод мань Жамбаа:

	— Хөөе! Салбадай тамхи асаа! гэж захирав. Өнөөх нь тамхийг нь асааж өгөөд эзэндээ залбиран мөргөөд:

	— Эзэн түшмэл ээ! Да хүрээ чинь хол байна уу? гэж асуусанд:

	— Газрын мухарт байдаг юм гэж Жамбаа ихэмсгээр хариулав. 

	“Газар гэдэг чинь бас явсаар байгаад мухардчихдаг байх нь ээ” гэж бодоод Салбадай нь:

	— Түшмэл минь өршөө! Да хүрээнээс цааш газар дэлхий гэж байна уу? гэж асуусанд түшмэл Жамбаа ийн өгүүлрүүн:

	— Да хүрээнээс цааш чөдөртэй морины бэлчээр хүрэхгүй газар яваад тэнгэрийн хаяанд тулдаг юм мэдэв үү! Би тээр жил, долоон хошууны даншиг наадамд очиж байхдаа нэг өдөр чөдөртэй морио хайж яваад тэнгэрийн хаяанд тулчихсан юм. Тэгээд тэнгэрийн хаяаг ташуураараа дэлдэж үзсэнд түн түн гэж дуугарч байсан юм, мэдэв үү!? Ингэхлээр манай хошуунд надаас өөр, газрын мухар тэнгэрийн хаяанд хүрсэн хүн байхгүй гэдгийг мэдэж ав! гэж түшмэл Жамбаа айлдаад хоёр гараа дээш өргөн Богд эзнийхээ төлөө залбирсанд Альбидай, Салбадай хоёр зарц нь элгээ хөштөл инээж асар, басар нохой нь гаслан хуцав гэнэ. Тэгээд үнэн шударгыг хүндэтгэдэг хоёр зарц нь эрхэм түшмэлийнхээ алдар ивээлд наманчлан байж тэмээний бөхнөөс өлгөөстэй байгаа лонхтой архинаас нь эзэндээ аягалаад Жамбааг баахан өдөөж сонин юм яриулъя гэж шийдээд:

	— Эзэнтэн минь хоёр муу тэнэг зарцдаа ертөнцийн сониноос ярьж хайрлах болов уу? хэмээн мэхийн ёслов гэнэ ээ.

	 


ЖАМБАА САЙН ЭР БОЛОХОО ҮЗҮҮЛСЭН НЬ

	Түшмэл Жамбаагийн нэр хүндтэй аян нь олон талаар алдаршиж Жамбаагийн сүр хүчин улам бадарч байгаад тэр баярлах ажээ. Тэгээд Түшмэл Жамбаа сайн эр болохоо олонд харуулна гэж шийдэж гэнэ ээ.

	Нэгэнт хоолгүй өлсөж явсан болохоор түшмэл Жамбаагийн энэ арга тийм ч муу арга биш гэдэгт хоёр зарц нь итгэж байлаа. Ингээд Жамбаа Альбидай Салбадай хоёр зарцтайгаа нэг хятадын хоолны газар орсонд, эзэн нь баярлан, янз янзын хоолны нэр хэлсэнд Жамбаа:

	— Бууз авчир гэж тушаасанд хоолны газрын эзэн

	— Хэдэн бууз авах вэ, ноёнтоон! гэж асуув. 

	Жамбаа: 

	— Надад 100 бууз, миний хоёр зарцад будаатай шөл! гэж тушаасанд эзэн 

	— Ай ноёнтоон 100 бууз аа?! гэж лавлав.

	— Тийм ээ, чамд би сайн эр болохоо үзүүлж 100 буузыг чинь нэг суурин дээр иднэ гэж Жамбаа ам алдчихав. Эзэн ихэд гайхан:

	— Таныг үнэхээр 100 бууз идвэл би эрхэм ноёнтонд нэг шар үхрээр шагнал болгож өгнө гэж мөрийцөж гэнэ. 

	Тэгээд түшмэл Жамбаа 100 бууз авчруулаад идэж гарчээ. Идсээр байгаад 80 гэхэд Жамбаа бөхийж чадахаа байгаад 90 гэхэд үг хэлж чадахгүй болж гэнэ. Гэвч Жамбаа нэг суудал дээр 100 бууз идэж, үнэхээр сайн эр болохоо харуулж чаджээ. Хятад эзэн арга буюу мөрий ёсоор шар үхрээ өгч Жамбааг ёстой эр хүн гэж магтжээ. Гэвч Жамбаа гурав хоног ухаангүй хэвтээд эцэст нь эвэрхий гэдэстэй үлдсэн гэнэ ээ.

	 


ИЛЖИГНИЙ НАЙМАА

	Түшмэл Жамбаагийн аяныхан хоолгүй болсонд Жамбаа нэг илжгээ наймаалж замын хоол хүнснээс өгөхөөр шийдээд нэг өдөр хоёр илжгээ авч тарианы зах орохоор явжээ. Хүмүүс илжгийг нь үзээд туранхай болоод муухай ааштайг нь гайхалцан үнийг нь бууруулсанд Жамбаа үнэрхээд үнэрхээд тус болсонгүй эцэст нь нэг хүнд илжгээ ганц ямаанаас арилжих болж гэнэ. Илжгийг нь авсан хүний гэр нь голын цаад талд байсан учир Жамбаа ямаагаа авахын тулд голын цаана гарах хэрэгтэй болов. Тэгээд нэг илжгээ голын захад уяж орхиод, худалдсан илжгэн дээрээ хоёулаа сундалдан голын гармаар гарч нөгөө айлаас ямаагаа авч хөтлөөд голоор буцаж гарах гэтэл ямаа нь усаар гарч өгсөнгүйд тэнд нь уяж орхиод, голын нөгөө захаас илжгээ авч унаад дүүрч гаргана хэмээн Жамбаа шийдэж гэнэ. Тэгээд Жамбаа голоор гарч илжгээ авах гэтэл тэр нь алга болчихсон байжээ.

	Илжгээ хайсаар явтал илжгийг нь аль хэдийн чоно жамирчихсан байна гэнэ. Хөөрхий Жамбаа арга мухардан эцсийн эцэст хоолтойгоо харья гээд буцаж голоор гараад ямаагаа авах гэтэл ямааг нь бас чоно зооглочихсон байжээ. Ингээд мань Жамбаа өдөржин яваад илжиг ч үгүй, ямаа ч үгүй буцаж ирсэнд Альбидай Салбадай хоёр нь гайхан:

	— Ноёнтоон! наймааны олз сайн уу? гэж асуусанд 

	— Олз омог сайн, би хоёр илжгэн дээрээ нэг ямаа нэмж лусын эзэнд өргөөд ирлээ. Энэ бол буян болох нь дамжиггүй гэж наманчилжээ.

	
МАХ ХААЧИВ?

	Мань гурван аянчин идэх хоолоор маруухан алсын уулсыг ширтэнхэн сайн санаат хүний хайрласан сайхан явдалт морины нуруун дээр түшмэл Жамбаа морилонхон явна. Тэд идэх хоолгүй учир хэдийгээр өлсөж явсан боловч түшмэл Жамбаа бэрхийг туулж, ихийг үзсэн хүн хойно үл зовох агаад, ямар нэгэн айлаас идэшний хонь тушаан гаргуулж авна хэмээн бодож явна. Тэгээд тэртээ уулын бэлд нэг айл хонио хотлон үдэлж байхыг хараад:

	— Цэцэн түшмэл, мэргэн хиа нар аа! Тэр хонь хотолсон айлыг харж байна уу? хэмээн ташуураараа тэр лүү заав.

	— Жа ноёнтон минь, харж байна аа! гэсэнд Жамбаа:

	— Тэр айлаас хонь авч иднэ. Яаж авах вэ гэвэл тушааж байгаад авна мэдэв үү! гэж хэлэнгүүтээ Жамбаа мориндоо ташуур өгөн тэр зүг ухасхийв. Удсан ч үгүй тэр айлын ойролцоо голын захад хүрмэгц майхнаа буулган үдлэх зуур түшмэл Жамбаа:

	— Салбадай чи яваад тэр айлын эзнийг манай ноёнтон дуудаж байна гэж хэл! хэмээн тушаасанд Салбадай зарц нь тэр ёсоор айлын эзнийг дагуулан авчирсанд түшмэл Жамбаа түүнд:

	— Би болбоос Богдын зарлигаар албаны чухал хэрэг залгуулж яваа түшмэл хүн байна. Иймд аль тохиолдсон газраас хоол шүүс залгуулах зарлигтай хүн, ингэхлээр танайх түшмэл миний шүүсэнд хонь нэгийг гаргах хэрэгтэй гэж тушаав. Айлын эзэн түүнд үл итгэх сэтгэл төрөн манайд эр сувай юм байхгүй ээ, ноёнтон минь! гэсэнд түшмэл Жамбаагийн уур нь хүрч:

	— Хөөе түшмэл! цаанаасаа банз шаахай аваад ир? Энэ муу танхай ардыг нэвширтэл балбаад өгье! гэж хашхирсанд хөөрхий тэр хүн айн сүрдэж: 

	— Эзэн ноёнд шүүс зоогийн хонь нэгийг барья! хэмээн ам өгч гэнэ. 

	Тэгээд Альбидай нь тэр айлын эзнийг даган очиж тарган хонь нэгийг хөтлөн авчирч тэр хүнээр төхөөрүүлэн хоолтой болсондоо баярлан, түшмэл Жамбаагийн ухаан бадрангуй их сүрийг магтан, үл таних тэр хоньчны хулчгар аймхайг гайхан олсон олз хонин шүүсийг зооглон гэдэс цадсаны дараа залхуу хүрсэн учир тэндээ хонохоор шийдэв. Хониныхоо махыг майхныхаа баганаас дүүжилж орхиод нам унтаж өгчээ. 

	Шөнө нь өнөөх айлын эзэн догшин ноёноос хариугаа авахаар майхны нь дэргэд очвол цөм унтаж байсан учир өлгөөстэй махыг нь авч толгойг нь майхны нь хаяанд орхиод гэртээ махаа далдлан хадгалаад унтаж гэнэ. Маргааш өглөө нь мань гурав эртлэн босоод махаа чанаж идээд аян замдаа явах гэтэл мах алга байсанд түшмэл Жамбаа уурлан гарч харвал нэг халтар нохой аль хэдийн майхны нь хаяанд хонины нь толгойг хэмлэж байхыг үзээд:

	— Аа энэ муу нохой, хамаг махыг минь идэж бараад бас цадсангүй толгойг нь хэмлэж байдаг байна шүү! хэмээн хилэгнэж мод барин ухасхийвэл нохой майхны хаяагаар булт үсрэн гарахдаа хаяанд байсан отго жимстэй малгайг нь сагалдаргаар нь хүзүүндээ углаж аваад зугтаажээ. 

	Хойноос нь Альбидай Салбадай хоёр нь бас түшмэл Жамбаа ч өөрөө хөөгөөд хөөгөөд гүйцсэнгүй. Нөгөө нохой ноёнтны малгайг чирсээр гэрийнхээ гадаа ирсэнд:

	— Ноёны малгайг нохой зуугаад ирлээ! хэмээн гэрийн эзэн хашхирсанд түшмэл Жамбаа ихэд ичингүйрэн:

	— За ард чи үүнийг хэнд ч хэлж болохгүй. Би чамд үүгээр шан хүртээе! гэж нэг ширхэг мөнгөн ембүү шагнасан нь хонины үнэнээс хол хэтэрч гэнэ. Ийнхүү түшмэл Жамбаа ганц хонины махнаас нэр төрөө алдах шахсан боловч түүний бадрангуй алдар халхлан аварчээ.

	 


МӨРГӨЛИЙН ДУГАНД

	Түшмэл Жамбаагийн хоёр зарц гэв гэнэт ийм гөжүүн зантай болсон явдал ерийн хэрэг биш байжээ. Нэг бол өвчин туссан хэрэг. Эсвэл дургүй нь хүрсэн байж таарна гэж бодоод Жамбаа:

	— За та хоёр намайг дагаад яв! Би та хоёрыг бурханд мөргүүлж нүглийг чинь арилгуулахаас болохоо байлаа. Та хоёр лав өвчин туссан шиг байна гэж хэлээд Альбидай, Салбадай хоёроо дагуулан мөргөлийн дуганд очихоор явж гэнэ. Удсангүй тэр хийдийн бурхны сүмд орж гурвуул мөргөж гарчээ. Түшмэл Жамбаа ихэд хичээнгүйлэн сүсэглэж сунан сунан мөргөсөнд Альбидай, Салбадай хоёр нь дуурайн дуурайн мөргөснийг олон лам нар хараад: өндөр сүсэгтэй улс юм гэж магтаж гэнэ. Гэтэл Альбидай, Салбадай хоёр нь амьтны нүд хариулж байгаад бурхны нь өмнө тавиастай байсан балин тахилыг нь хурааж аваад идэж орхижээ. Мөргөл дуусаад явах болсонд тахилч лам нь орж ирээд бурхны хамаг тавил заслага болоод саяхан хийж тавьсан арвайн гурилын балинг, түшмэл Жамбаагийн хоёр зарц хамж идсэнийг мэдээд ихэд хилэгнэн уурлаж зарц нараа толгой дээрээ гаргасан өөдгүй түшмэл гэж Жамбааг сүрхий зэмлэж гэнэ. 

	Тэгэхлээр нь Жамбаагийн уур нь хүрч хоёр зарцаа мөргөлийн дуганд сөгдүүлэн суулгаад балбаж гарчээ. Та хоёр бурхны тахилга идсэн чинь үнэн үү? хэмээн суран ташуураар ороолгон ороолгон асуусанд нөгөө хоёр нь Үнээн, үнэн! гэж өчиж гэнэ. Намайг буян хийх гэж байхад та хоёр яагаад нүгэл хийж хулгай хийв? гээд л ороолгож гарсанд: Өлсөөд өө! ноёнтоон! өлсөхдөө идчихсэн юм гэж Альбидай, Салбадай хоёр зэрэг зэрэг өчиж гэнэ. Тэгтэл олон лам нар түүнийг үзээд өрөвдөн:

	— Алс холын улс арга байж уу хөөрхий! Өлсөж ядарч яваа нь үнэн биз. Түүний төлөө ингээд яах вэ. Бид нар идэх юм нийлүүлж тус хүргэе гэж хэлэлцээд түшмэл Жамбаагийн хоёр зарцад замдаа идээрэй гэж өдий төдий сав боов боорцог, арвайн гурил, шар тос, бас мах борц тэргүүтнийг өгсөнд мань хоёр дааж ядан үүрэхийг нь үүрч, ганзагалахыг нь ганзагалан майхандаа авч очиж гэнэ. Сохорсон биш завшив гэгчээр мань гурав хоол хүнсээр баян болж сэтгэл хангалуун байсан боловч түшмэл Жамбаа бодохдоо энэ явдал миний алдар нэрд гутамшигтай зүйл боллоо хэмээн гоморхон санаад хоёр зарцаа дуудан ирүүлж:

	— Та хоёр даан ч яав даа! Мөн ч их нүгэл хийлээ дээ. Бурхны идээ хулгайлсан хүн тэнэг болдог гэж номд заасан байдаг юм. Одоо та хоёр маргаашаас эргүү хонь шиг тэнэг болбол яана! гэж айлгаж гэнэ. Тэгэхлээр нь мань хоёр Жамбаагийн өмнө гэмшин гэмшсээр «Жа» хэмээн өчиж гэнэ.

	 


ЭРГҮҮ ХОНЬ ШИГ БОЛОВ

	Түшмэл Жамбаа өглөө босоод «эртхэн эндээс явъя байз» хэмээн хэлэнгүүт нөгөө хоёрыгоо дуудсанд чимээ аниргүй гэнэ.

	— Альбидай! Цай авчир! гэж тушаасанд бас л чимээ аниргүй гэнэ.

	— Салбадай! Тэмээгээ ачаал! гэсэнд бас л чимээгүй гэнэ. Тэгэхлээр нь ташуураа далайсаар Жамбаа майханд нь орсон чинь нэг нь баруун тийшээ гилжгий, нөгөө нь зүүн тийшээ гилжгий болчхоод майхныхаа баганыг тойрон эргэлдэж байна гэнэ.

	— Тэгнэ ээ тэр, ёр шиг би өчигдөр та хоёрт хэлсэн шүү дээ! Бурхны идээ зоог хулгайлсан хүн тэнэг болдог гэж надад нэг лам хэлсэн юм үнэн байж таарах нь гэж Жамбаа үглээд:

	— Та хоёр бүр эргүү хонь шиг болчхов уу? гэж лавлан асуусанд нөгөө хоёр нь үг дуугүй толгойгоо дохин “тэглээ” гэсэн тэмдэг мэдүүлсэнд Жамбаа ухаан санаа нь ямар байгааг туршиж үзье гэж бодоод:

	— Намайг таньж байна уу? гэсэнд: Үгүй ээ! хэмээн толгой сэгсрэв.

	— Альбидай! хэмээн дуудсанд Үгүй! гэж гэнэ.

	— Салбадай чи ухаан байна уу? гэсэнд мөн л Үгүй! гэж.

	— Одоо хөдөлцгөөх үү? гэсэнд бас л Үгүй ээ! гэж толгой сэгсрэв.

	— Хоол идэх үү? гэсэнд Үгүй ээ! хэмээн дохив.

	— Та хоёрыг би зодлоо шүү! хэмээн ташуураа далайсанд: мөн л 

	Үгүй ээ!

	— Эргүү тэнэгүүд ээ! Одоо би та хоёрыг яах вэ? гэсэнд Үгүй л гэж гэнэ. Жамбаа асууж бүр цөхрөөд энэ хоёр яриагүй эргүү тусжээ гэж нотлов. Түшмэл Жамбаа арга буюу Альбидай Салбадай хоёрыгоо морин дээрээ мордуулан тэмээгээ өөрөө ачаалж цааш хөдлөх болж гэнэ. Гэтэл нөгөө хоёр нь бас морьтойгоо баруун зүүн тийшээ эргэлдээд явдаггүй гэнэ. Тэгээд тэр хоёрыгоо нэг талдаа хөтлөн, нөгөө талдаа тэмээгээ хөтлөн түшмэл Жамбаа аянаа цааш үргэлжлүүлэвч нэн төвөгтэй болсон учир энэ хоёрын эргүүг яаж эдгэрүүлэх вэ? хэмээн бодсоор гэлдрүүлэв.

	 


МӨНХИЙН УС ХАЙСАН НЬ

	Түшмэл Жамбаагийн аян цааш үргэлжилнэ гэхэд маш хүнд болж Альбидай, Салбадай хоёр нь ийнхүү эргүү тэнэг болсон явдал Жамбааг бүр ядралын туйлд хүргэж зовоосон болохоор итгэл дуулгавартай зарцгүйгээр явах аргагүй болсонд Жамбаа хоёр зарцаа бушуухан эдгэрүүлэх мэргэн аргыг бодон бодсоор «мөнхийн ус олж өгөх хэрэгтэй юм» гэж тун ч ухаалаг сэтгэжээ. Тэгээд Жамбаа нэг голын захад буугаад нөгөө хоёртоо:

	— За би та хоёрт мөнхийн ус олж ирэхээр шийдлээ. Та хоёр эндээ байж бай! гэж хэлээд тэр хоёрыг мориноос нь буулгасанд мөн л хоёр тийшээ эргэсэн хэвээрээ тэг! тэг! гэсэн дохио өгч толгойгоо гэгэлзүүлэн мэдэгдэж гэнэ.

	Жамбаа ийнхүү «мөнхийн ус» олж хоёр зарцаа эдгэрүүлэхээр явжээ.

	Ингэхэд «мөнхийн ус» гэдэг чинь чухам хаана юунд байдаг бил ээ? хэмээн хэчнээн бодовч эс олж замын хүнээс асуусанд мэдэх хүн огт үгүй гэнэ. Гэвч мөнхийн ус байдаг гэж хүн бүхэн ярьсаар байдаг болохоор Жамбаа түүнийг ямар нэгэн газраас лав олж болно гэж бодоод гурван өдөр гурван шөнө хайгаад олсонгүй.

	Тэр хойгуур нь Альбидай, Салбадай хоёр замынхаа хүнс хоолыг дуустал наргиад, тэмээ малаа амраан нуруу тэнийж бас Жамбаагийн байнга уудаг арз хэмээх хүчтэй архинаас бага зэрэг ууж жаргаж суутал алсаас түшмэл Жамбаа айсуй явахыг хараад бул хар чулууны хонхорхойнд жаахан ус дусаагаад түүнийхээ хоёр талаас гуурсаар сорон ууж хажуулдан хэвтэж байж гэнэ.

	Жамбаа хоёр гурван хоног үнэн санаа өвөрлөн мөнхийн ус олох гээд бараагүй хоосон ирсэндээ баахан гунигтай байвч хоёр зарц нь өөр байдалтай болсныг хараад баярлан:

	— Та хоёр минь юу болж байна аа! хэмээн асуусанд:

	— Бид хоёр таны ерөөл зүтгэлээр эндээс мөнхийн ус олж уугаад эдгэрч сайхан болоод байж байна гэсэнд Жамбаа:

	— Та хоёр энэ гайхамшигт усыг хаанаас олов оо?! гэсэнд:

	— Таны авралаар бид нар яг дээр нь буучихсан байжээ гэж нэг зэрэг өчив. Жамбаа ихэд гайхан чухам мөнхийн ус мөн эсэхийг шалгахаар амталж үзвэл яах аргагүй мөнхийн ус мөн бөгөөд байх байхдаа чихэр амттай байсанд нь бүр ч баярлан тэр усыг дуустал уугаад:

	— За та хоёрын аз хийморь миний буян арвин ихийн учир бид мөнхийн ус уулаа. Одоо хэзээ ч үхэхгүй алдраа мандуулж явах болж гэж айлдав гэнэ ээ.

	 


БОГДЫН ХҮРЭЭ ГЭСЭН ЧИНЬ

	Түшмэл Жамбаагийн аяныхан даанч азархаг яваадаа баярлан бас мөнхийн ус уусан нь бөөн аз болж хөгжилдөн явцгаав. Хэсэг яваад Жамбаа морин дээрээсээ өндийн алсыг ширтэн:

	— Богдын хүрээ ойртлоо гэсэнд: Богдын хүрээ гэдэг чинь ямаршуу юм харагдах байна даа? гэж Салбадай нь асуусанд:

	— Чухам тийм гэж хэлж чадахгүй байна аа. Холоос харагдах нь л харагдана. Харин эхлээд л харагдмагц надад хэлэх хэрэгтэй. Би их эзэн хаандаа үнэн сүсгээ илэрхийлж нанчдын идээ өргөх ёстой юм. Ингэхлээр та хоёр сайн харж яв! Үзэлгүй өнгөрөөв өө! гэж Жамбаа хичээнгүйлэн захиад Богдын хүрээг урьтаж харсан хүн буянтайд тооцогдоно гэж хэлсэнд Альбидай, Салбадай хоёр нь нэг нэгнээсээ өрсөж Богдын хүрээг харах гэж алсын хөндий рүү нүдээ хөхөртөл ширтэнхэн явна.

	Гэтэл Альбидай нь:

	— За тэр! Тэр! Нөгөө Богдын хүрээ чинь ярайж байна гэж хашхирав. 

	Жамбаа тэр лүү саравчлан харвал яах аргагүй мөөн. Богдын хүрээ дүрээрээ байна. Зэрэглээн дунд дуган сүм, ордон хашаа байшин өнгө өнгөөр ярайж байна. Цөмөөрөө дахин дахин нягталж хараад Да хүрээ мөн гэж нотлов. 

	Жамбаа өөрийнхөө уудаг нандин дарсыг гарган аягалж хадаг самбай гарган сагсалзуулсаар мориныхоо нуруун дээр өндийн байж:

	— Богд гэгээн, эзэн тэнгэр, түмэн наст минь аварч өршөө! Өчүүхэн наддаа хишиг хүртээж, сайхан алдрыг минь мандуулж хайрла! Би таны өмнө морь нохой мэт зүтгэгч үнэнч хүү гэдгээ тангараглан өчнөм! хэмээн байн байн өндөр дуугаар давтан хэлээд архиа тэнгэрт цацан өргөж залбиран наманчилсанд Альбидай, Салбадай хоёр нь дуурайн сарвалзав. 

	Тэгээд Жамбаа сэтгэл уужирсан мэт инээд алдан,

	— Эрхэм хиа, мэргэн түшмэд ээ! Та нар, гоёлынхоо хувцсыг гаргаж өмсөцгөө! Миний ямбаны хувцсыг гаргаж өг! гэж тушаав гэнэ. 

	Цөмөөрөө мориноосоо бууж хамаг гоёлынхоо хувцсыг өмсөн, буу саадгаа ёсоор нь зүүж зэхээд мориндоо мордон цааш хөдлөнгүүт: 

	— Да хүрээ мөн ч сайхан харагдаж байгаа биз? Бурхны орон гэдэг ийм байдаг юм. Та хоёр тэр лүү хараад сүсэглэн залбираач! хэмээн Жамбаа хэлж дуусангуут нөгөөх хөндий рүү дахин хартал юу ч алга, хов хоосон гэнэ.

	— Энэ чинь юу болов оо! Ноёнтоон, өнөөх чинь алга болчхож! гэж Салбадай нь нүдээ бүлтийлгэн гайхсанд Жамбаа:

	— Үгүй ээ! Энэ гүвээн дээр гарахад л харагдах ёстой гэж хэлээд хэдэн тийм гүвээ даван харавч үнэхээр Богдын хүрээ алга байжээ.

	Альбидай нь дахин сайн лавлаж хараад: 

	— Сүрэг адуунаас өөр юу ч энд алга! гэж хэд хэдэн удаа нотлов гэнэ. Яах аргагүй зэрэглээн дунд явсан адуун сүргийг хараад Богдын хүрээ гэж эндүүрсэн нь гарцаагүй боллоо. Үгүй бас муухай эндүүрлээ дээ. Гэхдээ энэ буруудахгүй. Яагаад гэвэл хэзээ нэгэн цагт Богдын хүрээ харагдах нь дамжиггүй. Тэгэхэд яг ингэж угтах ёстой гэдгийг би та хоёрт үзүүлэх гэсэн юм гэж Жамбаа сануулан хэлээд: 

	— Эрхмүүд ээ! Гоёлынхоо хувцсыг тайлцгаа! гэж тушааж гэнэ.

	 

	 

	 


НҮЦГЭН НОЁН

	Түшмэл Жамбаа харь хошуунд ирээд нэр төрөө мандуулах гэсэн оролдлого бүхэн нь ингэж урагшгүйгээр эргэсэнд баахан гонсойж энэ бол ертөнцөд байж болшгүй зүйл огт биш харин ийм хөгжөөнт явдал бол үнэнч шударга хүмүүсийг улам зоригжуулдаг юм гэж Жамбаа сэтгэлээ цагаатгах ажээ. Гэвч түшмэл Жамбаагийн буруу биш гэдэг нь хартал тодорхой байгаа биз ээ. Түшмэл Жамбаа угаасаа эрх, хоёр зарц нь хүн хойно яая гэх вэ дуртай бүгдийг нь хангахаас л биш гэж бодсоор аянаа цааш үргэлжлүүлэв. Мань гурав цааш хэсэг яваад нэг голын захад очоод үдлэхээр бууж гэнэ. Түшмэл Жамбаа хоёр зарцдаа сонгинотой гамбир хайрч цай хийж байхыг тушаагаад голын захад очиж наранд ээж усанд орохоор явжээ. Жамбаа усны захад очоод хамаг хувцсаа тайлж тавиад усанд булхаж байх хойгуур нь нэг хулгайч хүн нуугдаж байгаад Жамбаагийн хамаг хувцсыг аваад явчихсан байжээ. Жамбаа уснаас гарч ирээд хувцсаа өмсөх гэтэл нэгэнт хувцас нь байхгүй болсонд арга ядан Альбидай, Салбадай хоёроо хэчнээн дуудавч тэр хоёр нь ирсэнгүй. Гэтэл гэнэт ширүүн бороо шаагьсанд Жамбаа тэсэхүйеэ бэрх болж майхныхаа зүг чармаан нүцгэн гүйж гэнэ. Жамбаа тэрхэн зуур төөрч майхнаасаа өнгөрөн алга болж одсон байжээ. Аз болж нэг айл замд нь тааралдсанд Жамбаа шуудхан гэрт нь харайж орохдоо босгон доор хэвтэж байсан нэг ишгийг нь гишгэж гэмтээгээд сандрахдаа орон дээр нь суутал унтаж байсан хүүхдийг нь дарж уйлуулаад тэр айлыг сандрааж гэнэ. Айлын эзэн нь энэ лав галзуу хүнээс зайлахгүй гэж үзээд эхнэртэйгээ хоёулаа хамжин тэр нүцгэн хүнийг барьж аваад тэвх болтол нь хүлээд морины шонгоос уяж орхисонд Жамбаа түүнд учраа гарган: 

	— Би ноён дээдэс хүн байна аа. Та нар миний биед ингэж халдсан түмэн буруугаа дараа нь хүлээх байх шүү! гэж хашхиран хэлэвч огт тус болсонгүй харин ч солиорч гүйцсэн галзуу амьтан байна хэмээн уяаг нь улам чангалж хүлээд айлын эзэн хониндоо яваад өгчээ. Тэр хойгуур нь бороо татармагц Альбидай, Салбадай хоёр нь ноёноо хайж явсаар нөгөө айлд хүрч ирвэл ноён нь айлын гадаа чармаа нүцгэн хүлэгтэй байхыг хараад гайхаш алдран, хүлгийг нь тайлж суллаад майхандаа аваачих гэсэнд Жамбаа толгой сэгсрэн: 

	— Намайг эндээс тайлж аваачих хэрэг үгүй. Та хоёр одоо бушуухан яваад хошуу ноёнд нь мэдүүлээд ир! гэж тушаасанд шударга хоёр зарц нь тэр зүг яаран довтолж гэнэ. 

	Удсангүй хошуу ноёнтон нь өөрийн биеэр морилон ирж болсон хэргийг шүүж үзээд: «Аа өнөөх зартай хулгайч энэ ноёнтны хувцсыг авснаас болж ийм хэрэг гаргасан байна» гэж үзээд түшмэл Жамбаагийн үнэнч шударгыг магтан энэ хэргийг Богд эзэнд айлтгахгүй байхыг гуйж Жамбаад хошуу ноёны зэрэг хэргэмийн бүрэн хувцас отго жинс хүрэм нөмрөг, юу хэрэгтэй бүхнийг нь хошууны нэрийн өмнөөс гарган өгч гэнэ. 

	Энэ явдлыг үзээд нөгөө айлын эзэн хүн ноён түшмэл хүний биед халдсан түмэн буруугаа наманчлан хүлээгээд Жамбаад зам зуур зооглохыг гуйж хоёр тарган хонио төхөөрч өгч гэнэ. 

	Ингээд нүцгэн ирсэн ноёнтон маань өмнөөс нь хэн ч эгц харах аргагүй өндөр хэргэмтэн болж майхандаа морилон ирсэнд Альбидай, Салбадай хоёр нь эзнийхээ арга мэх ихтэйг гайхан биширч далимд нь хоолтой болсондоо баярлан аян замдаа хөдөлж гэнэ ээ.


ХАР ХАЛЗАН СОГОО НАМНАСАН НЬ

	Түшмэл Жамбаагийн аян урагштай бөгөөд шуурхай боловч тэмээ малаа идүүлж цатгахгүй бол цааш явах аргагүй болсонд ой мод, ус ундтай газар бууж хэд хонохоор шийдээд нэгэн сайхан модтой уулын ард буудаллав гэнэ.

	Гэтэл ойр хавьд нь айл байхгүйн дээр хэд хоног үргэлжлэн бороо орсон учир тэр гурав хоолоо дуусаж уйтгартай байдалд оржээ.

	Нэг өдөр Альбидай нь голоос ус авчрах зуур модон дотор буга урамдахыг сонсож гэнэ. Дараа нь Салбадай нь бас аргал түүж яваад ойн захад буга явахыг харж эзэндээ айлтгасанд Жамбаа:

	— Та хоёр түүнийгээ тэр даруйд нь хэлэх байсан юм. Тэгсэн бол бид бугын мах шарж суухгүй юу? гэж хэлсэнд Альбидай нь:

	— Одоо ч хожимдохгүй эзэн минь, та гараад чагна л даа гэсэнд Жамбаа майхныхаа гадаа гарч чагнавал үнэхээр буга урамдаж байсанд тэр сандран тэвдсээр орж ирээд:

	— Та хоёр миний бууг арчиж бэлэн болго! Хот цэнэгийг нь шалгаж үз! гэж тушаагаад Жамбаа бугын анд явахаар бэлтгэж гэнэ. 

	Хоромхон зуур буу сум бэлэн болсонд:

	— Та хоёр одоо тогоон дээрээ ус хийгээд буцалгаж бай! Би буга юм уу, согоо намнан унагана. Буу дуугарахыг чагнаж байгаад намайг хашхирсан даруй хутга олс, тулам сав зэргийг бэлтгээд над дээр оч гэж тушаагаад буугаа авч ойн зүг явав. 

	Жамбаа уг нь анчин хүн байсан гэдэгт хэн ч итгэж болно. Яагаад гэвэл бага балчир байхдаа нэг удаа алдартай анчин хүнийг дагаж анд явсан бөгөөд тэр ч байтугай буу шагайж үзсэн ба бас буудаж ч үзсэн гэдэг нь үнэн юм. Ийм учраас эцэг ноёнтон нь дөнөн улаан буугаа хот цэнэгтэй нь Жамбаад бэлэг болгон өгсөн нь ачаан дээр удаан хугацаагаар даруулгатай байсан боловч одоо л үнэ цэнтэй эдлэл болохоо харуулна гэдэгт эргэлзэх хүн байсангүй. Жамбаа ой дотор ороод төдий л удаагүй байтал буун дуу тасхийв.

	— Ээ бурхан минь! манай эзэн, юу хийгээ бол! гэж Альбидай, Салбадай хоёр нь айх гайхах зэрэгцэн байтал:

	— Бушуу хүрээд ир ээ! гэж Жамбаа ой дотроос дуудсанд мань хоёр нь «согоо болов уу? буга болов уу?» хэмээн тааж ядан баярлалдаад сүх, хутга, олс, дээс, тулам шуудай бэлтгэн авч тэр зүг гүйцгээв гэнэ.

	Тэнд хүрч очвол түшмэл Жамбаа ихэмсгээр инээмсэглэн модны тайрдас сандайлан суугаад:

	— Та хоёрын аз их байсан учир хангайн хар халзан согоог нам буудаж унагалаа. Та хоёр очиж өвчиж ав! гэж Жамбаа тушаав гэнэ.

	Хоёр зарц нь уралдан гүйлдсээр жалга дотор тийчилж байгаа амьтан дээр хүрч очвол согоо ч, биш буга ч биш харин чөдөртэй байсан аазгай хар морь нь байсанд:

	— Ээ бурхан минь! Энэ чинь согоо биш таны аазгай хар морь байна шүү дээ! гэж Альбидай, Салбадай хоёр нь зэрэг зэрэг хашхирсанд:

	— Худал битгий хэлцгээ! Манай нутгийн согоо хар халзан байдаг юм. Та хоёр андуурч байгаа байх аа! гээд тэнд нь очиж үзвэл үнэхээр чөдөртэй байсан хар морь нь суманд оногдон үхсэн байжээ. Мань Жамбаагийн гайхамшигт ан үүгээр төгсгөл болж, хар мориныхоо төлөө харамссанд Жамбаа:

	— Бүдүүн боловч нэг жилийн төл хойно гаслаад яах вэ гэж гэнэ ээ.

	 

	
ХАРГАНЫН НООСООР ЭСГИЙ ХИЙСЭН НЬ

	Түшмэл Жамбаагийн ариун алдрын төлөө үнэнчээр зүтгэгч Альбидай, Салбадай хоёр байгаагүй сэн бол мань түшмэл Жамбаа ийм азархаг явах эсэхийг хэн мэдэх вэ? Нэг удаагийн ослоор аазгай хар мориныхоо мууг үзсэнээс хойш мань Жамбаа сэтгэл гунигтай явах болжээ. Гэвч түшмэл Жамбаа үргэлж азтай байдаг хойно үлдсэн ганц баазгай саарал мориныхоо нуруун дээр холбилзууланхан явна. Гэтэл аяны морь мохож, атан тэмээ сульдаж эхэлсэн учир Альбидай, Салбадай хоёр нь арга буюу эзэндээ айлтган «Бид одоо илжиг ч үгүй, морь ч үгүй, хоол ч үгүй яана даа?» хэмээн байн байн үглэн явсанд Жамбаа юмны эзэн, аяны даамлын хувьд сэтгэл тавин бодолхийлж эхэллээ...

	Да хүрээ гэдэг их хөлийн газар хойно унах сайн морьгүй ороод хэрэг алга. Замдаа сайн морь худалдаж аваарай гэж эцэг ноёнтон нь захисан, бас аз таарвал жороо морьтой Да хүрээ орох нь бүр сайн... гэх зэргээр бодон бодсоор энэ тэрийг ажигланхан явснаа Жамбаа үнэхээр нэг зөв ухаан бодож олжээ. Тэгээд Жамбаа мориныхоо жолоог угзран зогсоогоод:

	— Эрхэм түшмэл, хиа нараа миний хэлэхийг сонс! Та нар битгий санаа зов! Бидний аз заяа их болохоор яавал сайн морьтой болох вэ гэдэг аргыг би бодож оллоо. Энэ бол тун амархан бөгөөд өртөг үнэгүй аяндаа бүтэх зүйл гэдэгт та хоёр минь итгээрэй. Юу гэвэл бид харганын ноос түүж түүгээрээ эсгий хийх хэрэгтэй юм байна. Тэгээд эсгийгээ гүүнээс арилжиж, гүүгээ азарганд гишгүүлж унага гарахаар нь жороолуулж сургаад сайхан морьтой болж болох юм. Энэчлэн зам зуураа хэчнээн оролдож чадвал хэд хэдэн жороо морьтой ч болж болох арга! гэж Жамбааг хэлмэгц Альбидай, Салбадай хоёр нь:

	— Таны ариун алдрыг бадруулах эрхэм чухал энэ үйл хэрэг ёсчлон бүтнэ гэдэгт итгэж, чин үнэнчээр хүчин зүтгэхэд бид хоёр бэлэн байна аа хэмээн наманчлан өчсөнд түшмэл Жамбаа толгой дохин таашаагаад:

	— За миний чин үнэнч хоёр минь одоо энэ ажилдаа эртхэн орж зам зуурын харганад наалдсан ноосыг ширхэг үлдээлгүй түүх хэрэгтэй гэж тушаав.

	— Энэ амархаан эзэнтэн минь, харин эсгийний хэрэгсэл олох гэдэг хэцүү, яагаад гэвэл хүн царайчилж гуйх хэрэгтэй болно шүү дээ гэсэнд Жамбаа:

	— Тэр бас амархаан! гэж хэлээд цааш явж байтал зам дээр нь саяхан эсгийгээ хийгээд нүүсэн бололтой айлын бууц дээр эсгийний гол бул, хүлэг шир тэргүүтнийг усанд хийж бэлэн зэлэн орхисон байхыг хараад Жамбаа:

	— За бид нарын аз ингэж өөрөө заяадаг болохоор, одоо эсгийгээ хийх ажилд оръё гэж хэлээд тэнд буухаар шийдлээ. 

	Тэгээд түшмэл Жамбаа Альбидай, Салбадай хоёртоо шуудай бариулан харганын ноос түүлгэхээр тушааж явуулаад түүж ирсэн ноосыг нь өөрөө зулж бэлтгэх болж майхнаа сахин үлдлээ. Тэгээд Жамбаа удалгүй эсгийний хэрэгслийг уснаас гарган дэлгээд зүлгэн дээр эсгий зулахад бэлэн болгож нөгөө хоёроо хэчнээн хүлээвч ирсэнгүй, маргааш нь бас хүлээвч ирсэнгүй.

	Жамбаа нөгөө хоёроо гурав хоног хүлээгээд цөхрөнгөө бардгийн даваан дээр нутгийн нэг хүн түүгээр явж байснаа тааралдаад: 

	— Эрхэм түшмэл та энэ эзгүй хээр, амьтны нутаг дээр эсгийний хэрэгсэл зэхэн суудгийн учир юу вэ? гэж асуусанд Жамбаа:

	— Бид нар алс холоос яваа аяны улс юм сан. Тэгээд морь тэмээ аяны хөсөг эцэж туйлдсан учир арга буюу харганын ноос түүж эсгий хийгээд түүнийгээ гүүнээс өгч, гүүгээ азарганд гишгүүлж унага гарахаар нь жороо морь болгож Богд ламд мөргөхдөө бэлэг харамж болгох гэсэн юм. Тэгээд манай хоёр зарц өчигдөр л харганын ноос түүхээр явсан, одоо болтол алга гэж Жамбаа үнэн учраа хөөрсөнд, тэр хүн гайхан биширч тэдний үнэн шударга хөдөлмөрч хичээнгүй зан чанарыг нь хүндэтгэж:

	— Эрхэм түшмэл таны энэ нөр их хөдөлмөр бүтэх нь дамжиггүй боловч аяны замд нүсэр төвөгтэй болоод, таныг Богд эзэнд бараалхах их үйлсэд чинь саад болж мэдэх талтай учир өчүүхэн би буяныг санаж танд хоёр сайн морь бэлэглэв гэсэнд: Жамбаа тэр хүнтэй мэтгэлцэн: «Миний энэ арга бол хэзээд биелж болох эрхэм чухал санаа бөгөөд үнэ цэнгүй аяндаа бүтэх зүйл мөн боловч манай хоёр зарц даан ч хойрго байна» гэж гаслан бухимдсанд нөгөө хүн түшмэл Жамбаагийн үнэнч болоод ариун шударга, ажилч хичээнгүйг нь магтан сайшааж ийм хүнд хоёр морио үнэ өртөггүй өгөхөд лав буян болох байх гэж бодоод, Жамбааг дагуулан гэртээ аваачиж хоол цай хийж өгч дайлаад: 

	— Таны ариун үйлс дэлгэрч явах болтугай хэмээн ерөөж, Жамбаад хоёр сайн морь барьж өгч гэнэ. Жамбаа хоёр сайхан бор морьтой болчхоод хүрч ирсэнд Альбидай, Салбадай хоёр нь хоосон шуудай үүрэн айл хэсэж, ходоодоо дүүргээд сая нэг майхандаа ирэхчээ болоод байж байснаа:

	— Ноёнтон минь, та хаанаас ийм сайхан морьд олов оо? гэж асуусанд 

	— Би та хоёрыг тэнэж явах хойгуур аль хэдийнээ харганын ноос түүж эсгий хийгээд түүнийгээ энэ хоёр мориноос арилжлаа. Ингэж миний санасан хэрэг амархан бүтдэг юм гэдэгт та хоёр итгэж яв! гэсэнд: 

	— Эзэнтэн минь таны эсгийгээ хийх үйл хэрэгт оролцож чадаагүй бид хоёр түмэн буруугаа хүлээн, өлмийн чинь өмнө сөгдье! хэмээн нэгэн зэрэг ёслон мөргөв гэнэ.

	 


ЧОНО ЭВЭРТЭЙ БАЙДАГ ЮМ

	Түшмэл Жамбаа нэг өдөр хоёр зарцдаа сайхан амттай хоол хийхийг даалгаад голын зах дээр очиж биеэ наранд ээхээр явж гэнэ. Жамбаа голын захад хүрээд чонон хөнжлөө дэлгэн дэвсээд хувцсаа тайчин нам унтаж гэнэ. Тэр үеэр нь нэг гуринхатсан чоно ирээд: Сайхан тарган мах идэх нь гэж бодоод дэргэд нь гэтэж очтол ямар нэгэн чонын үнэр ханхалсанд шууд довтлох гэснээ болиод аль нэг эв нь таарсан үед дайран орохоор зэхэн хажууд нь мяраан хэвтэж гэнэ. Жамбаа нойрноос сэрээд нүдээ нээж харвал дэргэд нь нэг хөөрхөн бор гөлөг хэвтэж байхыг хараад: 

	— Эвий эвий, чи чинь хаанахын хэн гэгчийн хөөрхөн гөлөг вэ? Аль вэ ах нь толгойг нь илээд өгье! гээд гараа сарвайсанд өнөөх нь нэг л зэвүүн хүйтнээр хараад амаа долоолхийлсэнд Жамбаа:

	— Эвий эвий, за ахынхаа энэ хөнжил дээр хэвт гээд шогширсонд чоно шүдээ ярзайлган архирсанд Жамбаа:

	— За тэгвэл ах нь чамд нэг зүсэм борц өгье л дээ! гээд хутгаа сугалан; борц руугаа эргэсэнд чоно одоо л хэрэг биш болох нь гэж мэдээд сэмхэн босоод алга болж гэнэ. 

	Жамбаа хойноос нь хэчнээн шогшрон дуудавч тэр эргэж ирсэнгүйд харамсан хөнжлөө чирсээр майхандаа хүрч ирээд Альбидай, Салбадай хоёртоо болсон явдлаа тоочин хөөрсөнд:

	— Бурхан өршөө гэж ноёнтон минь, тэр чинь чоно байхгүй юу? Ямар азаар таныг хага татсангүй вэ? Эндэхийн чоно мал байтугай хүн рүү дайрсан нь олон гэнэ лээ гэж дуу алдвал Жамбаа:

	— Битгий худал ярьцгаа! Чоно гэдэг чинь эвэртэй байдаг юм гэж цэцэрхэж гэнэ ээ. 

	Чоно эвэртэй байх гэж хэмээн Альбидай, Салбадай хоёр нь элгээ хөштөл инээж гэнэ.


ЧӨТГӨР

	Мань гурван аянчин хээрийн буудалд буумагц түшмэл Жамбаа жодгор бариулаад дэвсгэр олбог тавиулан тухалж суугаад «Одоо хуушуур хайр!» гэж тушаагаад дотроо: «би энэ хоёрыг нэг сайн чадаж хариугаа авъя байз» гэж боджээ. Тэгээд үнэн итгэлт хоёр зарц нь эзэндээ сайхан амттай хуушуур хийж барьсанд түшмэл Жамбаа:

	— Намайг зооглосны дараа, та хоёр зооглоорой гэж хэлээд бүх хуушуурыг дуустал идээд: «Та хоёрт хоолны хэрэг байхгүй хээрийн замд тэвчээртэй байж сурах хэрэгтэй гэж хэлээд богцтой махаа дэрлээд унтаад өгч гэнэ. Өдрийн турш хоосон явсан хоёр зарц нь ингэж хоолгүй чадагдсандаа харамсан арга буюу хоосон унтаж гэнэ. Гэтэл шөнө дундын үед түшмэл Жамбаагийн гэдэс нь өвдөөд сүйд болжээ.

	Тэгээд 

	— Хөөе намайг гаргаж бие засуул! гэж хашхирсанд Альбидай, Салбадай хоёр нь цочин сэрээд чагнавал Жамбаа хашхирсаар л гэнэ.

	Хоёр зарц нь одоо л нэг хариугаа авъя хэмээн ярилцаад Альбидай нь нүцгэн босож нэг хонхорт хамхуул тэврэн хэвтэж гэнэ. Салбадай нь ноёныгоо босгон бие засуулахаар нөгөө хонхор тийш явуулан суулгатал өмнөөс нь нүцгэн Альбидай мөлхөн ирж «Хүүш Жамбаа!» гэж аяархан дуудсанд Жамбаа цочин босон харайсанд өнөөх нь «Хүүш Жамбаа, хүүш Жамбаа» хэмээн сарвалзан орилсонд Жамбаа; 

	— «Чөтгөр чөтгөр!» гэж хашхираад гүйж гэнэ. Араас нь нүцгэн Альбидай хамхуулаа толгой дээрээ барин хөөсөнд Жамбаа «Амь авар! амь авар!» хэмээн хашхиран майхнаа тойрон гүйсээр байгаад нэг мэдэхэд ухаан алдан пэдхийн унажээ. Маргааш өглөө нь хоёр зарц нь эзэндээ цай хийж бариад; 

	— «Ноёнтоон та хуушуур зооглох сон болов уу?» гэж асуусанд Жамбаа:

	— Үгүй үгүй хуушуур идэхээр чөтгөр дуугардаг юм байна билээ! гэж гэнэ.

	
ШАВАРТ УНАСАН ШАРЫН МАХ

	Түшмэл Жамбаа сайн эр болохоо үзүүлж, үнэ өртөггүй шар үхэртэй болсонд манай аяныхан бөөн баяр хөөр болон цааш явлаа.

	— Эрхэм ноёнтоон! Бид нар шар үхэртэй болсон хойно хоолоор айхгүй боллоо. Харин үхрээ яаж цохиж алах вэ? гэсэнд түшмэл нь Альбидайгаасаа 

	— Чи үхэр нядалж чадах уу? гэж асуусанд: Альбидай:

	— Би үхэр нядлах нь байтугай үхэр нядалж байгаа хүнийг ч үзээгүй гэсэнд Жамбаа Салбадайгаасаа:

	— Чи үхэр алж чадах уу? гэж асуусанд: Салбадай 

	— Ээ! Бурхан минь! Би үхрийн мах бишгүй л идсэн боловч үхрийг чухам яаж алдгийг огт үзээгүй юм байна гэсэнд Жамбаа олзныхоо үхрийг хэрхэн нядалж идэх тухай удтал бодоод олсонгүй. Гэтэл замд нь нэг үхэр шаварт зоогдчихсон байхыг хараад Жамбаа ямар нэгэн арга санасан бололтой «Аа би одоо мэдлээ» гэж хэлэнгүүт аяныхаа цувааг зогсоон ийн хэлрүүн:

	— За би шар үхрээ нядлах амархан арга оллоо! Та хоёр энэ үхрийн хөлийг тушаад, энэ шавар луу хөөж оруул! гэж тушааж гэнэ.

	Эзнийхээ юу хэлсэн бүгдийг биелүүлдэг хоёр зарц нь Жамбаагийн хэлсэнчлэн гүйцэтгээд шар үхрийг нь хөлгүй намаг руу тууж оруулсанд ангасан үхэр ус уух гэж намаг руу дуртайяа ороод дараа нь шигдэн шигдсээр толгой нь цухуйж харагдсанд Жамбаа эрхий хуруугаа гозойлгон:

	— Сайн! сайн! Удахгүй бид нар махтай болно! гэж инээд алдав.

	Тэгээд Жамбаа хувцас хунараа тайлж нүцгэлээд «надад сүх авчирч өг» гэж тушааж гэнэ. Альбидай Салбадай хоёр нь майхны гадас шаадаг жижиг сүхээ уралдан босож эзэндээ хоёр гардан барьсанд Жамбаа:

	— Идэхээс өөрийг мэддэггүй та хоёр намайг харж бай! Би энэ үхрийг шавар дотор нь цохиж унагана. Тэгээд та хоёр чирч гаргаад өвчих хэрэгтэй мэдэв үү! гэж тушаагаад сүхээ барин намаг руу мань хүн орж явчихлаа. 

	Гэтэл Жамбаа хэдэн алхам яваад өөрөө намагт шигдэн нааш ч үгүй цааш ч үгүй болсонд арайхийж толгой нь далд орохоос өмнө амжиж Альбидай, Салбадай хоёр нь олс дээс шидэн өгч бэлхүүсээр нь оосорлон намгаас эзнээ чирч гаргажээ. Тэгээд нөгөө шар үхрээ харсан чинь аль хэдийн намагт далд ороод сураггүй болсонд хоёр зарц нь «Одоо хоолгүй яана даа, эзэнтэн минь хэмээн зэрэг зэрэг гасалсанд Жамбаа:

	— Зүгээр зүгээр миний энэ арга яриагүй мэргэн аргад тооцогдоно. Яагаад гэвэл бид нар хойтон жил үүгээр буцахдаа махаар айхгүй нөөцтэй боллоо. Учир нь гэвэл энэ шавар хэзээ нэгэн цагт эгшиж хатах бөгөөд тэр цагт манай шарын мах аяндаа сайхан борц болсон байх болно гэж гэнэ.

	
АЛЬ НЬ Ч ХАМААГҮЙ

	Түшмэл Жамбаа нэг өдөр хүрээний орчмын нэг айлаас идэшний хонь худалдаж аваад Салбадайгаараа хөтлүүлэн хүрч ирээд хонио гаднаа уяад:

	— Та хоёр хонь гаргаж чадах уу? гэсэнд нөгөө хоёр нь:

	— Бид хоёр эзний авралаар даан ч мал нядалж үзээгүй юм байна гэж өчсөнд түшмэл Жамбаа хонь нядлах хар хүн олж ирэхээр явах болж:

	— За би нэг хар хүн олж ирнэ, тэр хүнийг ирэхэд та хоёр бас будилаан хутгачхалгүй олигтойхон шиг байгаарай. Жишээлбэл:

	— Сайн байна уу? Хар хүн гуай! Та юун сайн хүрээд ирэв ээ! Төрийн хар хүн байна манай ноёнтонд нэг хонь төхөөрөөд өгөөч! гээд л гуйдаг юм шүү! гэж захиад явжээ. 

	Тэгтэл хонь төхөөрч өгөх гэсэн хар хүн нь оройхон очъё гэж хэлсэн учир Жамбаа нэг төлөгч ламыг залж, Альбидай, Салбадай хоёрынхоо ухаан билгийг нээгдүүлэх номын увдис хүртээхээр дагуулан ирсэнд өнөө хоёр нь түүнийг угтан авангуут:

	— Сайн байна уу? Хар хүн гуай! Юун сайн хүрээд ирэв ээ! Та төрийн хар хүн байна манай ноёнтонд энэ хонийг төхөөрөөд өгч үз! гээд өмнөөс нь хутгаа барьсанд өнөөх лам нь энэ лав өвчин туссан балай улс байх гэж уурласаар яваад өгч гэнэ. Жамбаа; 

	— Та хоёр яав даа! Ингэж ч байх гэж дээ! Ядаж лам хүн, хар хүн хоёрыг ялгаж чадахаа байв уу? гэж уцаарласанд:

	— Ноёнтон минь лам ч адил, хар ч адил таны хэл гэснийг л хэлсэн шүү дээ гэж гэнэ.

	 


НУТАГ БУЦАВ

	Түшмэл Жамбаагийн аяныхан ийнхүү хөглөж явсаар Да хүрээ орж Жамбаа Богд эзэнд бараалхаж үнэн сүсгээс сөгдөн мөргөж учир явдлаа тоочин гуйсан боловч «Эзэн хааны өмнө байгуулсан илэрхий гавьяа байхгүй учир энэ удаад зэрэг хэргэм шагнахгүй» гэж зарлиг буулгасанд тэр арай л ухаан алдаж уначихсангүй. Гэвч ухаалаг төрсөн болохоор эзэн хааныхаа өмнө ямар нэгэн гавьяа байгуулж алдраа мандуулахыг тангараглаад тэндээсээ гарч хүрээний зах зээлээр орж буу сэлэм худалдаж аваад Эзэн хаан Богд гэгээний өмнө цэргийн гавьяа байгуулахаар шийдэн Альбидай, Салбадай хоёроо дагуулан нутгийн зүг аяны жолоог эргүүлж гэнэ ээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

